
Uunga siunnersuut: Naartunermi, erninermi meeravissiartaarnermilu 

sulinngiffeqartarneq pillugu Inatsisartut inatsisaat nr. xx, xx. xxx 2020-imeersoq  

(Isumaginninnermut, Ilaqutariinnut Inatsisinillu Atuutsitsinermut Naalakkersuisoq) 

 

Saqqummiussissut 

(Isumaginninnermut, Ilaqutariinnut Inatsisinillu Atuutsitsinermut Naalakkersuisoq) 

Siullermeerneqarnera 

 

Naartunermi, erninermi meeravissiartaarnermilu sulinngiffeqartarneq pillugu Inatsisartut 

inatsisissaattut siunnersuummik saqqummiisinnaanertik Naalakkersuisut nuannaarutigaat.  

 

Ilaqutariiussuseq inuiaqatigiinnitsinni toqqammaviuvoq aamma meeqqat inuusuttullu 

atugarisaannik pitsanngorsaalluta suliaqaraangatta ilaqutariit atugarissaarnerat 

pingaarnerpaajusarpoq. Ilaqutariinnut meerartalinnut atugassarititaasunik pitsaasunik qanoq 

pilersitsisoqarsinnaanersoq Naalakkersuisut isumaliutigiuarpaat, tassani naartunermi, 

erninermi meeravissiartaarnermilu sulinngiffeqartarnermut atatillugu pissutsinik 

pitsanngorsaanissaq ilaavoq.  

 

Una siunnersuut Inatsisartut inatsisaanni maannakkut atuuttumi pitsanngoriaatinik arlalinnik 

kinguneqassaaq. 

 

Siunnersuummi siullertut siunertarineqartoq tassaavoq namminersortunut 

suliffeqarfeqarfimmut meerartaarnermut atatillugu sulinngiffeqarnermut 

aningaasaateqarfimmik pilersitsinissaq. Meerartaarnermut atatillugu sulinngiffeqarnermut 

aningaasaateqarfimmik pilersitsinikkut angajoqqaanut sulinngiffeqartunut atugassarititaasut 

pitsaanerungaatsiartut qulakkiissavagut. Meerartaarnermut atatillugu ullormusiat 

pilersuinissamut naammannginneri pissutigalugit angajoqqaat amerlasuut 

sulinngiffeqannginnissartik toqqartarsimavaat. Tamanna aningaasaateqarfiup 

iluarsiivigissavaa. 

 

Meerartaarnermut atatillugu sulinngiffeqarnermut aningaasaateqarfik oqimaaqatigiissitsisumik 

aaqqissuussaavoq, sulinngiffeqarnerup nalaani akissarsianut aningaasartuutit sulisitsisut 

akornanni naligiinnerusumik agguataarsimanissaanik qulakkeerinnittoq. Ullumikkut sulisup 

sulinngiffeqarnerata nalaani sulisitsisup sulisuni akissarsiaqartissaguniuk sulisitsisup 

nammineq akilertariaqartarpaa taamatuttaarlu paarlattaasussamut 

aningaasassaqartariaqartarluni. Akikitsuunngilaq, tamatumalu kingunerisaanik ilaatigut arnat 

inuusuttut suliffissarsiortut suliffik pillugu oqaloqatigiumaneqarneq ajorput suliffeqarfiillu 

ilaanni ataataasut sulinngiffeqaqataasut ammut isigineqartarlutik. Meerartaarnermut atatillugu 

sulinngiffeqarnermut aningaasaateqarfeqarnikkut sulisitsisup akissarsianut aningaasartuutini 

aningaasaateqarfimmit matussusertissinnaavai.  

Sulisitsisut ataasiakkaat aningaasartuutiminnik kisimiitillugit akiliissanngilagut,  taamaalilluta 

suliffeqarfinni namminersortuni angajoqqaat sulisut sulinngiffeqarnerminni 

akissarsiaqartinneqarnissaat qulakkiissavarput. 

 

Meerartaarnermut atatillugu sulinngiffeqarnermut aningaasaateqarfiit suliffeqarfeqarfimmi 

naligiissitaanermik pitsanngorsaaqataasut nunanit allanit misilittakkat takutippaat. 

Suliffeqarfiit arnanik qitorniorsinnaasunik sulilersitsisannginnerat annikinnerulerpoq 

ataataasullu sivisunerusumik sulinngiffeqartarlutik.  

 

Siunnersuutikkut aallaaviatigut angajoqqaat sulinngiffeqarnerminni akissarsiarisartakkamik 

80%-ii akissarsiariinnassavaat. Akissarsialli meerartaarnermut atatillugu 

ullormusiaritinneqartunit appasinnerunngisaannassapput. Sulisut tamakkiisumik 

akissarsiaqarnissamut pisinnaatitaaffiliisunik isumaqatigiissuteqarunik tamakkiisumik 

akissarsiaqaannassapput. 

 

Sulisitsisunut namminersortunut sulisoqarnermut akitsuutit siunertamut atorneqartussat 

qaffannerisigut meerartaarnermut atatillugu sulinngiffeqarnermut aningaasaateqarfik 

aningaasalersorneqassaaq. Tamatuma saniatigut ullumikkut sulisitsisuni namminersortuni 

sulisunut meerartaarnermut atatillugu ullormusiaritinneqartartut nalinginik Namminersorlutik 

Oqartussat ukiumut aningaasaleeqataasassapput. 

 

Meerartaarnermut atatillugu sulinngiffeqarnermut aningaasaateqarfimmi aningaasartuutit 

naammaginartumiisinniarlugit nammaqatigiissuutinniarlugillu siunnersuummi akigititamut 

annertunerpaaffiliisoqarpoq.  Sulisitsisoq qanoq annertutigisumik akissarsiaqartitsinissaminik 

pisussaaffeqassanersoq akigititap annerpaaffissaata killilerpaa.  Meerartaarnermut atatillugu 

sulinngiffeqarnermut aningaasaateqarfimmi siulersuisut inassutaat tunngavigalugu akigititap 

annertunerpaaffissaa Inatsisartunit aalajangerneqassaaq. 

 

Tamatuma saniatigut erninissaq sioqqullugu sulinngiffeqartarnerup sivitsorneqarnissaa pillugu 

UPA 2019/53-imi saqqummiunneqartoq Inatsisartut aalajangernerat atuutilersinneqarpoq. 

Taamaalilluni naartusut erninissaannut sapaatit akunneri sisamanngoraangata 

sulinngiffeqalersinnarnerat siunnersuutitigut pisinnaatitaaffinngorpoq.  

 

Meeqqamik annaasaqarneq alianartorujussuuvoq. Maannakkut malittarisassat malillugit 

angajoqqaat meeqqap inunngorneraniit sapaatit akunnerini taama tulleriisillugit 15-ini aamma 

19-ini sulinngiffeqarnissamut pisinnaatitaapput. Taamaattorli meeraq angajoqqaat 

sulinngiffeqarnerisa nalaanni toquppat sulinngiffeqarsinnaanerat ulloq taanna taamaatissaaq. 

Angajoqqaat aliasunnerat uagut nammassinnaanngilarput, malittarisassalli 

pitsanngorsarsinnaavagut angajoqqaallu qaangiinissaannut periarfissillugit. Taamaattumik 

siunnersuummi angajoqqaat sulinngiffeqarneranni meeqqamik annaasaqartut minnerpaamik 

sapaatit akunnerni sisamani sulinngiffeqarnissamik pisinnaatitaaffilerpagut. 

 

Sulinngiffeqartarneq pillugu malittarisassani maannakkut atuuttuni arnat najugartik qimallugu 

allamut erniartornissaannik nakorsamit innersuunneqarsimasut eqqarsaatigineqanngillat.  

Arnat ilaat erninissaq sioqqullugu sulinngiffeqarsinnaatitaaneq suli aallartinngitsoq 

erniffissaminnut aallartariaqartarput. Arnat ullormiit erniartorlutik aallarneranniit 

sulinngissinnaanerisa aallartinnissaat siunnersuutitigut pisinnaatitaaffiulissaaq. 

 

Tassunga ilanngullugu ilaqutariit isertitakitsut aningaasaqarnerat pitsaanerulissaaq. 

 

Meerartaarnermut atatillugu ullormusiaqarsinnaatitaaneq sulinngiffeqarnerup 

aallartinnissaanut sapaatit akunnernik 13-inik sioqqullugu akunnerni qassini sulisimaneq 

tunngavigalugu naatsorsorneqartarpoq. Tamanna allanngortinneqanngilaq. Akunnernilli 

kisitseriaaseq allanngortinneqarpoq. 

 

Ullutsinni anaanaq naartunermi nalaani napparsimasutut nalunaarsorneqaruni akunnerit 

suliffigisaasa agguaqatigiissinneri appartinneqarsinnaapput. Ataataq nioqqutissianik 

amigaateqarneq silarlunneraluunniit pissutigalugu sulisinnaanngitsoq taamatuttaaq ullormiit 

ullormut sulinnginnerani meerartaarnermut atatillugu ullormusiassai appariartussapput. 

Tamanna maanna aaqqinniarneqalerpoq. Kisitseriaaseq nutaaq atulerpat angajoqqaat piffissami 

sulinngiffeqarnissami tungaannut sulisinnaasimanngikkunik sulinngiffeqarnermi nalaanni 

isertitatigut ikilisaaffigineqassanngillat. 

 

Angajoqqaatut sulinngiffeqarnermi sapaatit akunnerni 4 kingulliit pillugit  malittarisassat 

annertunerusumik nikisinneqarsinnaalerput. Angajoqqaat assersuutigalugu sapaatit akunnerni 

8-ni piffissap affaani sulinissamut piffissallu affaani sulinngiffeqarnissamut maanna 

periarfissaqalerput. Angajoqqaat angajoqqaatut sulinngiffeqarnissaminnik sapaatit akunnernik 

sisamanik kinguartitsinissamik aamma toqqaasinnaapput. 

 

Ataatsimut isigalugu naartusunut angajoqqaanngortunullu siunnersuutikkut pitsanngorsaatit 

arlallit qulakkeerneqarput. 

 

Taamatut oqaaseqarlunga inatsisissatut siunnersuut Inatsisartunit akuersaartumik 

oqallisigisassanngorlugu tunniuppara. 


